
Covid19 ialah virus berbahaya yang bukan sahaja merebak 
di Malaysia malahan virus ini berterusan merebak ke 
seluruh dunia sehingga menyebabkan jutaan manusia telah 
‘hilang’ akibat virus ini. Virus ini berupaya untuk menjangkiti 
manusia yang bermula dengan simptom-simptom jangkitan 
saluran pernafasan yang ringan seperti selsema biasa 
sehingga penyakit yang boleh membunuh seperti SARS. 
Penularan virus covid-19 ini bagaikan tiada henti kerana 
setiap hari terdapat jutaan rakyat telah dijangkiti dan angka 
kematian dengan jumlah yang luar biasa telah direkodkan. 
Hal ini amat membimbangkan seluruh masyarakat di serata 
dunia. Akan tetapi, penularan wabak merbahaya ini juga 
berpunca daripada sikap manusia yang cuai dan tidak 
menitik beratkan aspek kesihatan dalam kehidupan 
seharian. Jika tidak dicegah dengan lebih awal ianya bakal 
membawa kepada angka jangkitan dan jumlah kematian 
dengan lebih parah lagi. Namun begitu, para ilmuan telah 
mengkaji dan menemui langkah yang selamat dalam 
mencegah penularan virus yang merbahaya ini iaitu 
dengan penciptaan vaksin. Selain itu Kementerian 
Kesihatan Malaysia (KKM) juga menggesa masyarakat agar 
sentiasa menjaga kesihatan dan keselamatan diri supaya 
negara kita bebas daripada wabak ini demi mengembalikan 
keharmonian yang telah hilang selama ini.‘Nano Killer’ 
dipilih sebagai tajuk arca kerana virus covid-19 ini sangat 
mikro dan tidak dapat dikesan dengan mata kasar. 
Objektif penghasilan arca ini agar dapat memberi 
kesedaran dan membuka mata masyarakat supaya                                 
sentiasa berhati-hati walau apa aktiviti dan agenda sekali-
pun yang ingin dijalankan.

Dalam penghasilan arca ini, setiap olahan dilakar terlebih 
dahulu dari satu proses ke proses yang seterusnya dengan 
terperinci bagi mencapai objektif dan intensi terhadap 
bentuk tiga dimensi yang diinginkan. 
Pelbagai media campuran telah digunakan dengan satu visi 
agar arca ini kelihatan lebih menarik dan mempunyai daya 
tarikan tersendiri. Virus covid-19 sering sahaja 
dipaparkan melalui info grafik di semua media 
komunikasi dan elektronik dalam bentuk sfera dan 
struktur yang sangat subjektif. Oleh itu penekanan 

Nur Haninatasha Awang
Mohd Zamri Azizan
Nano-Killer

terhadap struktur sfera hasil dari garapan semula virus ini haruslah 
dikekalkan bagi memudahkan penghayatan penonton terhadap virus 
ini walaupun telah distailisasikan. Untuk membentuk sfera pelbagai 
kaedah boleh diaplikasikan. Pengkarya cuba bereksplorasi dengan 
menggunakan belon di mana aplikasi gam terlebih dahulu disapu 
pada bahagian luar belon tersebut. Seterusnya pelekat seperti gam 
pva digunakan sebagai pengukuhan dalam proses membentuk form 
melalui orientasi lilitan benang yang dililit kemas agar tidak terungkai 
dan menjadi lebih kuat. Setiap penggunaan media yang diaplikasi 
perlu dikaji dengan diteliti agar ianya dapat menjamin kekemasan 
dalam pembuatan arca tersebut. 

Benang berwarna ungu digunakan terlebih dahulu bagi menutupi
keseluruhan bentuk belon disamping kepelbagaian warna yang lain 
disulami dan dililit secara bertindihan dan rapi agar memberikan kesan 
yang menarik serta kemas. Benang berwarna merah gelap dan cerah 
digunakan bagi menimbulkan tona warna yang kontra. Aplikasi media 
sokongan yang lain turut  berperanan dan digunakan untuk 
membentuk hexagon melalui potongan-potongan kayu dalam ukuran 
yang kecil dan seterusnya potongan kayu tersebut dililit dengan 
bebenang berwarna untuk membentuk imitasi stem. Warna yang 
dipilih adalah lebih gelap supaya kelihatan lebih menonjol berbanding 
warna pada struktur sfera arca agar dapat memberi kesan kontra 
yang ekstrim. Imitasi stem virus tadi juga sengaja  diolah dengan 
berbonjol-bonjol agar dapat memberi kesan yang lebih dramatik 
serta menghadirkan persepsi yang ngeri sesuai dengan sifat virus itu 
sendiri yang kejam dalam melenyapkan nyawa manusia tanpa mengira 
apa jua keadaan sekalipun.  Penghasilan arca ini amat memerlukan 
pengorbanan masa kerana aspek kekemasan dan ketelitian perlu 
dititikberatkan demi menetapi dan mencapai mesej pengkarya 
kepada masyarakat agar terus berjuang mengekang virus ini dari 
terus melenyapkan bangsa kita dari pupus di dunia ini.

